
INTEGRATIV YONDASHUV 
ASOSIDA INGLIZ TILI 
DARSLARIDA DEBAT 
TEXNOLOGIYASI ORQALI 
KREATIV FIKRLASHNI 
RIVOJLANTIRISH

UDK: 372.881.111.1
Abdulaxatova Shohsanam Adhamjon qizi
Namangan davlat chet tillari instituti mustaqil tadqiqotchisi

Annotatsiya: Maqolada ingliz tili mashg‘ulotlarida talabalarning kreativ fikrlash ko‘nikmalarini debat texnologiyasi vosi-
tasida rivojlantirishning pedagogik imkoniyatlari ochib berilgan. Muallif tomonidan “integrativ muammo – dalillarni tahlil 
qilish – argument yaratish – kontrargumentatsiya – bahs – refleksiya va kreativ yechim” ketma-ketligiga asoslangan 
metodik tizim ishlab chiqilgan hamda uning har bir bosqichi kreativ fikrlashning muayyan ko‘rsatkichi bilan bog‘langan. 
Fanlararo mazmundagi debat rezolyutsiyalarini tanlash mezonlari, til jihatidan qo‘llab-quvvatlash tizimi va baholash 
mezonlari asoslab berilgan. Tizimning nazorat guruhlarida qo‘llaniladigan an’anaviy kommunikativ metodikadan farqli 
jihatlari ko‘rsatilgan.

Kalit so‘zlar: kreativ fikrlash, integrativ yondashuv, debat texnologiyasi, argument, kontrargument, fanlararo integratsiya, 
refleksiya, divergent tafakkur.
Abstract: The article examines the pedagogical potential of developing students’ creative thinking in English language 
classes through debate technology. The author presents a methodological system built on the sequence “integrative 
problem – analysis of evidence – argument construction – counter-argumentation – debate – reflection and creative 
solution”, in which each stage is linked to a specific indicator of creative thinking. Criteria for selecting interdisciplinary 
debate resolutions, a system of linguistic support, and assessment criteria are substantiated. The distinctive features of 
the proposed system compared with conventional communicative methodology are highlighted.

Key words: creative thinking, integrative approach, debate technology, argument, counter-argument, interdisciplinary 
integration, reflection, divergent thinking.
Аннотация: В статье раскрываются педагогические возможности развития креативного мышления студентов на 
занятиях по английскому языку средствами технологии дебатов. Автором разработана методическая система, 
основанная на последовательности “интегративная проблема – анализ доводов – построение аргумента – кон-
траргументация – дебаты – рефлексия и креативное решение”, в которой каждый этап соотнесён с определённым 
показателем креативного мышления. Обоснованы критерии отбора междисциплинарных резолюций, система 
языковой поддержки и критерии оценивания. Показаны отличия предложенной системы от традиционной комму-
никативной методики.

Ключевые слова: креативное мышление, интегративный подход, технология дебатов, аргумент, контраргумент, 
междисциплинарная интеграция, рефлексия, дивергентное мышление.

KIRISH
Oliy ta’lim bitiruvchisiga qo‘yilayotgan talab so‘nggi yillarda sezilarli o‘zgardi. Endilikda muhim bo‘lgan 

narsa o‘zlashtirilgan bilim hajmi emas, balki tayyor yechimi bo‘lmagan vaziyatda g‘oya ilgari sura olish, uni 
baholash va asoslay olish qobiliyatidir. Kreativ fikrlash ta’lim jarayonining tasodifiy hosilasi emas, balki maqsadli 
natijasi sifatida qaralmoqda. Chet tili mashg‘uloti bu vazifani hal etish uchun qulay muhit yaratadi. Ingliz tili 
darsi – talaba o‘z fikrini kengaytirilgan shaklda ifodalaydigan, tengdoshi bilan ma’no muzokarasiga kirishadigan 
va reproduktiv bilim emas, balki real nutqiy faoliyat bo‘yicha baholanadigan kam sonli o‘quv makonlaridan 
biri. Biroq bu imkoniyat har doim ham ishga solinmaydi. Amaliyotda mashg‘ulotlarning salmoqli qismi tayyor til 
birliklarini takrorlashga qurilgan bo‘lib, natijada grammatika va leksika bo‘yicha yaxshi ko‘rsatkich beradigan 
talaba ingliz tilida o‘z pozitsiyasini qura olmaydi, uni himoya qila olmaydi va qarshi dalilga javob topolmaydi.

Muammoning ildizi metodikada emas, balki mazmunda ham yotadi. Til materiali ko‘pincha o‘zicha, boshqa 
fanlardan uzilgan holda beriladi. Talabaning aytadigan gapi bo‘lmasa, uni qanday aytish haqidagi mashq bo‘sh 
qoladi. Aynan shu yerda integrativ yondashuv o‘rinli bo‘ladi: til materialini tarix, madaniyat, ekologiya, axborot 
texnologiyalari va ijtimoiy fanlar mazmuni bilan bog‘lash talabaga aytishga arzigulik fikr beradi. Debat texnologi-
yasi esa o‘sha fikrni ifodalash, himoya qilish va qarshi dalil ostida qayta qurish uchun tashkiliy shakl yaratadi.

Maqolaning maqsadi – integrativ yondashuv asosida ingliz tili darslarida debat texnologiyasidan foyda
lanishning didaktik imkoniyatlarini asoslash va debat jarayonida kreativ fikrlash ko‘nikmalarini rivojlantirishning 
metodik mexanizmini ochib berishdan iborat.

MAVZUGA OID ADABIYOTLAR SHARHI
Kreativ fikrlash muammosining ilmiy asoslari J.P. Guilford tomonidan qo‘yilgan. U tafakkurni yagona to‘g‘ri 

javobga qarab torayadigan konvergent va bir nechta mumkin bo‘lgan javoblarga qarab kengayadigan divergent 
turlarga ajratdi [1].

E.P. Torrance divergent tafakkurni to‘rtta o‘lchanadigan ko‘rsatkich – ravonlik (ilgari surilgan g‘oyalar soni), 
moslashuvchanlik (ular qamragan tushuncha doiralari soni), originallik (g‘oyaning noyobligi) va batafsillik 
(g‘oyaning ishlab chiqilganlik darajasi) orqali operatsionallashtirdi [2]. Mazkur ko‘rsatkichlar bugungi kunda ham 
pedagogik tadqiqotlarda eng ko‘p qo‘llaniladigan o‘lchov tizimi bo‘lib qolmoqda, chunki ularning har biri talaba 
nutqida bevosita kuzatiladi.

Keyingi tadqiqotlar bu tizimni inkor etmadi, balki aniqlashtirdi. M.A. Runco va G.J. Jaeger kreativlikning 
me’yoriy ta’rifini originallik va samaradorlikning birikmasi sifatida belgilashdi [3]. Bu ta’rif til ta’limi uchun bevosita 
ahamiyatga ega: g‘ayrioddiy, biroq kommunikativ jihatdan muvaffaqiyatsiz bo‘lgan gap kreativ hisoblanmaydi.

Kreativlikning ijtimoiy ildizlari L.S. Vygotskiy asarlarida yoritilgan: oliy psixik funksiyalar avval shaxslararo 
muloqotda, so‘ngra individual tafakkurda shakllanadi [4].

J. Dyui ta’limni amaliy faoliyat bilan bog‘lash zarurligini asoslab, mustaqil fikrlash aynan faoliyat jarayonida 
qaror topishini ko‘rsatgan [5]. Bahs shaklidagi muloqot bu qoidalarning eng aniq amaliy ifodasidir: talaba o‘z 
fikrini boshqaga tushuntirishga majbur bo‘lgani uchun uni oxirigacha ishlab chiqadi.

Debatning ta’limiy samarasi bo‘yicha xorijiy tadqiqotlar salmoqli. R. Kennedy sinf ichidagi bahs faol o‘qitish 
vositasi sifatida mazmunni o‘zlashtirish va og‘zaki muloqot ko‘nikmalarini birgalikda rivojlantirishini ko‘rsatgan [6].

P. Zare va M. Othman debatni tahliliy va kommunikativ ko‘nikmalarni bir vaqtda shakllantiruvchi tizimli 
yondashuv sifatida tavsiflashadi [7].

A. Alasmari va S. Ahmed chet til auditoriyasida bahs mashg‘ulotlari talabalarning nutqiy ishonchi va leksik 
boyligiga ta’sirini qayd etgan [8].

J.N. Iman esa debat ta’limining tanqidiy fikrlash va gapirish ko‘nikmalariga ta’sirini eksperimental yo‘l bilan 
aniqlagan [9].

Bahsning ichki tuzilishini S. Toulminning “da’vo – asos – bog‘lovchi” modeli izohlaydi: dalilning asosga 
qanday ulanishi oshkor qilinmasa, u himoyasiz qoladi [10].

Shu bilan birga, mavjud ishlarning aksariyatida debat alohida mashg‘ulot turi sifatida tavsiflanadi. Uning 
bosqichlari, har bir bosqichning kognitiv vazifasi va baholash mezonlari o‘zaro bog‘langan yaxlit texnologiya 
sifatida ishlab chiqilmagan.

Bundan tashqari, tadqiqotlarda bog‘liq o‘zgaruvchi sifatida odatda og‘zaki nutq yoki tanqidiy fikrlash olinadi; 
kreativ fikrlash alohida ajratilmaydi. Holbuki, dalil ilgari surish, oldindan ko‘rilmagan e’tirozga javob topish va 
pozitsiyani vaqt tanqisligida qayta qurish – konvergent emas, balki divergent amallardir. Mazkur maqola ana 
shu bo‘shliqni to‘ldirishga qaratilgan.

TADQIQOT METODOLOGIYASI
Tadqiqot doirasida ilmiy adabiyotlarni tahlil qilish, pedagogik loyihalashtirish va modellashtirish, mavjud 

o‘quv dasturlarini o‘rganish hamda ekspert baholash usullaridan foydalanildi. Ishlab chiqilgan tizim 60110900 
– “Xorijiy til va adabiyot (ingliz tili va adabiyoti)” ta’lim yo‘nalishi talabalari uchun mo‘ljallangan bo‘lib, “Nutq 
ko‘nikmalari integratsiyasi” fani mazmuniga moslashtirilgan.

Tizimni loyihalashda quyidagi tartibga amal qilindi. Avval kreativ fikrlash tarkibiy qismlarga ajratildi: Torrance 
ko‘rsatkichlariga muammoni ilg‘ash va nuqtayi nazarni almashtira olish qobiliyati qo‘shildi.

So‘ngra har bir tarkibiy qism debat nutqida kuzatiladigan aniq amal bilan bog‘landi. Nihoyat, amallar 
ketma-ketlikka joylashtirildi – bu tartib ixtiyoriy emas: g‘oya generatsiyasi baholashdan oldin turishi kerak, chunki 
baholash generatsiyani so‘ndiradi; dalillash bahsdan oldin turishi kerak, chunki qurilmagan zanjirni himoya qilib 
bo‘lmaydi; pozitsiyani almashtirish esa bahsdan keyin turadi, chunki talaba hali eshitmagan qarashni qayta 
qura olmaydi.

TAHLIL VA NATIJALAR
Tadqiqot natijasi sifatida integrativ yondashuvga asoslangan olti bosqichli metodik tizim ishlab chiqildi.

Birinchi bosqich – integrativ muammoni tanlash. Debat rezolyutsiyasi ingliz tili mazmunini boshqa fan 
sohalari bilan bog‘laydigan, kamida ikki nuqtayi nazardan yondashish mumkin bo‘lgan tarzda tuziladi. Masalan: 
“Artificial intelligence brings more benefits than risks to education” yoki “Social media does more harm than 
good for university students”. Rezolyutsiyalar murakkabligi bo‘yicha bosqichma-bosqich beriladi: dastlab faktga 
oid (“X shundaymi?”), so‘ngra qadriyatga oid (“X ma’qulmi?”), keyin amaliy chora (“X qilinishi kerakmi?”) va 
nihoyat paradoksal, ya’ni tayyor pozitsiyasi mavjud bo‘lmagan mavzular. Oxirgi tur eng yuqori originallikni talab 
qiladi va shu bois kursning yakuniy qismiga qoldiriladi.

Ikkinchi bosqich – dalillarni integrativ tahlil qilish. Talabalar turli manbalardan ma’lumot to‘playdi, ularni 
ingliz tilida tahlil qiladi va fanlararo bilimni o‘z pozitsiyasi bilan bog‘laydi. Bu bosqichda muhimi ma’lumot hajmi 
emas, balki uning mavzuga aloqadorligini baholay olishdir.

Uchinchi bosqich – argument va kreativ g‘oyalarni shakllantirish.  Guruh o‘z pozitsiyasi uchun iloji 
boricha ko‘p variantni ishlab chiqadi. Bu bosqichning asosiy sharti – baholashning taqiqlanishi. Odatdagi sinf 
muhokamasida g‘oya ilgari surilishi bilanoq baholanadi va natijada birinchi maqbul dalil qolganlarini izlashni 
to‘xtatib qo‘yadi. Shu sababli tizimda generatsiya bosqichi vaqt bo‘yicha qat’iy chegaralanadi va guruh “yetarli” 
deb hisoblagani uchun emas, balki vaqt tugagani uchun yopiladi. Barcha takliflar, jumladan, ishonarsizlari ham 
yozib boriladi.

To‘rtinchi bosqich – kontrargumentatsiya va bahs. Qarama-qarshi guruh fikrlari tinglanadi, ularning kuchli 
va zaif tomonlari aniqlanadi, javob dalillari real vaqt rejimida ishlab chiqiladi. Bu yagona bosqich bo‘lib, unga 
oldindan tayyorlanib bo‘lmaydi – aynan shu jihat uni kreativ fikrlash uchun eng qimmatli qiladi.

Beshinchi bosqich – pozitsiyani qayta qurish. Guruhga o‘zi endigina rad etgan qarashni uning eng kuchli 
shaklida qaytadan himoya qilish topshirig‘i beriladi. Bu bosqich amaliyotda vaqt yetishmagani sababli eng ko‘p 
tashlab ketiladigan bosqich, holbuki, fikr moslashuvchanligini rivojlantirishning eng bevosita vositasi hisobla-
nadi. Shu bilan birga, u bahsning tabiiy nuqsonini – pozitsiyani qotirib qo‘yish xususiyatini – bartaraf etadi.

Oltinchi bosqich – refleksiya va kreativ yechim. Talabalar dastlabki pozitsiyalarini qayta baholab, muammo 
yuzasidan murosali yoki yangicha yechim taklif qiladilar. Debat shu tariqa bahs jarayonidan yangi xulosa yarati
ladigan faoliyatga aylanadi. Tizimning muhim tarkibiy qismi – til jihatidan qo‘llab-quvvatlash. Chet tilidagi kreativ 
mazmun uni ifodalash vositalari bilan chegaralanadi, shu bois har bir bosqichga tegishli nutqiy qoliplar beriladi: 
ta’riflash va chegaralash (By X we mean…), ehtiyotkorlik bilan taklif qilish (One line might be…), asoslash (This 
matters because…), rad etish va qisman qabul qilish (We accept X but deny that…), qayta qurish (The stron-
gest version of their case is…). Qoliplar kurs davomida bosqichma-bosqich olib tashlanadi; doimiy qo‘llab-quv-
vatlash mustaqil fikr qurishni emas, balki tayyor iboralarni ravon takrorlashni shakllantiradi.

Baholashda kreativ fikrlash ko‘rsatkichlari umumiy og‘zaki nutq darajasidan ajratiladi. Bu ajratish tasodifiy 
emas: ravon va ishonch bilan gapiradigan talaba bitta oddiy dalilni ilgari surgan holda ham har qanday nutqiy 
shkala bo‘yicha yuqori ball oladi, tili kuchsizroq talaba esa uchta original va asoslangan fikr aytishi mumkin. 
Ikkalasi bir shkalada baholansa, kreativlikdagi o‘sishni nutq ravonligidagi o‘sishdan farqlab bo‘lmaydi. Shu bois 
nutq ravonligi mustaqil shkalada qayd etiladi va kreativlik balliga qo‘shilmaydi.

Nazorat guruhlarida ayni mavzular an’anaviy kommunikativ metodika – muhokama, prezentatsiya va matn 
asosidagi topshiriqlar orqali o‘tiladi. Farq mavzuda emas, balki faoliyat tuzilishida: muhokamada talaba fikrini 
bildiradi, debatda esa uni himoya qilishga va qarshi dalil ostida qayta qurishga majbur bo‘ladi. Taklif etilayotgan 
tizimning empirik samaradorligini aniqlash bo‘yicha tajriba-sinov ishlari bir necha oliy ta’lim muassasasida 
rejalashtirilgan bo‘lib, ularning natijalari keyingi nashrlarda yoritiladi.

XULOSA
Ingliz tili darslarida debat pedagogik jihatdan samarali bo‘lishi uchun u alohida mashg‘ulot turi sifatida 

emas, balki bosqichlari, kognitiv vazifalari va baholash mezonlari o‘zaro bog‘langan texnologiya sifatida tashkil 
etilishi lozim. Maqolada ishlab chiqilgan “integrativ muammo – dalillarni tahlil qilish – argument yaratish – 
kontrargumentatsiya – bahs – refleksiya va kreativ yechim” ketma-ketligi har bir bosqichni kreativ fikrlashning 
muayyan ko‘rsatkichi bilan bog‘laydi va shu tariqa tasodifiy emas, balki boshqariladigan natija beradi. 

Integrativ mazmun bu tizimda bezak vazifasini o‘tamaydi. Fanlararo rezolyutsiya talabani bitta fan doirasidan 
chiqishga, turli sohalardagi bilimlarni bog‘lashga va shu asosda yangi xulosa chiqarishga undaydi – bu kreativ 
fikrlashning moslashuvchanlik ko‘rsatkichini bevosita faollashtiradi. Tizimning amaliyotga tatbiq etilishi uch 

shartga bog‘liq: g‘oya generatsiyasi bosqichida baholashning haqiqatan to‘xtatilishi, pozitsiyani qayta qurish 
bosqichining vaqt tanqisligi bahonasida tashlab ketilmasligi hamda baholash mezonlarining kreativlikni nutq 
ravonligidan ajrata olishi. Ushbu shartlar bajarilmasa, tashqi ko‘rinishida debat bo‘lgan mashg‘ulot mazmunan 
odatdagi muhokamaga aylanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

